
EISTEDDFOD BEDYDDWYR CONWY, NADOLIG 1890.






Eisteddfod a'i chlod wych leda—yw hon

O hyd y cynhydda,

Erys ei doeth wersi da

Yn weision i'r oes nesa.



Llwyddiant a mwyniant myner— i noddi

Ein llenyddiaeth syber,

A byw fyddo'n hen iaith bêr,

Uwch hefyd ei dyrchafer.











YNG NGHYNGERDD FFORDDLAS, IONAWR 20, 1886.






Ar lan afon Conwy

Saif Plwy Llansantffraidd,

A'i thonnau sy'n golchi

Ei ochrau'n ddibaid;

Fel eraill o Blwyfydd

Henafol ein gwlad,

Medd yntau hynodrwydd

Fydd hir ei barhâd.



Lle bynnag ym teflir

Gan donnau y byd,

Ei enw fydd imi

Yn annwyl o hyd;

Yn un o'i heirdd gymoedd

Mae doldir deg frâs,

Ac ynddi cyfodwyd

Hen gapel Fforddlas.



Ar aelwyd Ty'r Capel

Y siglwyd mewn cryd,

Y doethawr gerflunydd

Fu'n synu y byd;

Yr enwog John Gibson,

Efe oedd y dyn,

Enwogodd yr ardal

Ac hefyd ei hun.



Ac yma am flwyddi

Yn arwain y gâd

Y bu William Roberts

Y duwiol hen dâd;

Hir gofir amdano

Gan lawer trwy'r wlad,

Ei weddi a'i bregeth

A hawliant goffhâd.

